
Atassut 19. oktober 2022 

 

Kommunit aaqqissugaanerisa allannguutaat pillugit Naalakkersuisut nalilersuinissamik 

suliaqaqqullugit peqquneqassasut Inatsisartut aalajangiiffigisassaattut siunnersuut. 

Aaqqissuussaanermi allannguutaasimasut pitsaaqutai ajoqutaalu nalilersorneqassapput, 

sumiiffimmilu demokratiimut kommunillu aningaasaqarneranut sunniuteqarsimanersoq, 

kiisalu allaffissornikillisaaniarnermut siunertaasimasoq piviusunngortinneqarsimanersoq 

nalilersorneqassallutik. Nalilersuineq UPA2024 nallertinnagu Inatsisartunut 

agguaassorneqassasoq. 

(Inatsisartuni ilaasortaq, Aqqalu C. Jerimiassen, Atassut) 

 

Siullermik inatsisartuni ilaasortaq, Aqqalu C. Jerimiassen Atassut, aalajangiiffigisassamik 

inatsisartunut soqutiginartumullu siunnersuuteqarninnut qujanaq, imatullu Atassummiit naatsumik 

oqaaseqarfigissavarput. 

 

Siunnersuuteqartup Kommunit aaqqissugaanerisa allannguutaat Naalakkersuisut nalilersuinissamik 

Inatsisartut aalajangiiffigisassaattut peqquneqarnissaannillu qulequtarineqartoq pillugu ersarissumut 

kiisalu tunngavilersuutaasumut paasinarluartumut iliuuseqartariaqarnitsinnullu Atassummiit 

isumaqataanerput, matumuuna oqaatigeriissavarput. 

 

Kommunit kattussuunneqarsinnaanerat politikkikkut saqqummiunneqartalermalli oqallinneq naliler-

suinerillu kiisalu innuttaasut isumaannik tusarniaasarnerni allannguisoqartariaqarneranik isumaqa-

taaffigineqarnera aallaavigalugu Atassummiit akuerseqataasimanerput uppernarsaannarusuppara. 

 

Kattussuusimanitsinniilli ukiut ingerlanerani, soorunami pitsaaqutit ajoqutillu nalilersuisarnerni 

takkussuuttuarput. Matuma kingorna kommunet kattuffiat KANUKOKA atorunnaarsinneqarpoq 

aammalu politikkikkut innuttaasullu akornanni pakatsillutik ikiliartunngivissut oqariartortalerput 

kattussimanerput atorunnaarsillugu, kommuunitoqatsinnut utersaartariaqartugut. 

 



Siiunnersuuteqartoq ilumoorpoq, Atassummiit kattussuusimanitsinnut aaqqissuuseqqinnissamut 

aammalu kommuunet ilaasa angivallaarnerinik nalilersueqqinnissanut sunniuteqarfigisatsinnik 

Atassut peqataalluarsimammat. 

 

Nammineq kommunalbestyrelse-mi 1989-imili iseqqaarninni manna tikillugu inuit qinigaattut 

borgmesteritullu issiasarsimaninni, aalisartoqarfimmiuusugut ilaatigut pinngortitap aqqutaanik, 

kommuunep aningaasatigut akiitsorpassuanissimagaluarnera, ilorraap tungaanut sangutitseqqinneq 

ataatsimoorussinitsigut makiteqqissimavarput.  

 

Inoqarfinni tamavinni assigiinngitsutigut pitsaaqutinik aammali ajorseriaataasunik tamatta ukiut 

ingerlanerani allanngorartuarput. Qinikkatut sullissiniarnitsinni innuttaasut pitsaanerpaamik 

aqutsiniaraluartilluta, inuussutissarsiutit aningaasarsiorfissanillu nutaanik periarfissaqaraluaqisugut 

politikkikkut aalajangernissamut nalornisarneq sanngeequtaasarpoq.  

 

Naggataagut inatsisartunut Naalakkersuisunullumi kaammattuutigiinnassavara, siunnersuuteqartup 

siunertaanut tapersiillutik kommuune-mi qinikkat innuttaasullu tusarniarlugit nalilersuinissat 

ingerlanneqartariaqartut. 

 

Taamatullu naatsumik oqaaseqarlunga, suliap aappassaaneerneqartigani ataatsimiititaliamut 

susassaqartumut ingerlateqqaarneqarnissaa Atassummiit siunnersuummut tapersiilluta 

angusaqarfiulluarnissaanillu neriuuteqarluta ingerlateqqinnissaa innersuupparput. 

 

Qujanaq. 

 

    

 

   

  


